
آبادی کے اعتبار سے ووٹرز کے تناسب میں سنجیدہ نوعیت کا عدم توازن ہے : فافن 
· یہ عدم توازن بڑے پیمانے پر ووٹرز کے عدم اندراج کی علامت بھی ہو سکتا ہے ، ووٹرز کا بالحاظ عمر ڈیٹا جاری کیا جائے 	  

اسلام آباد : 5فروری  2018 :ملک کے تمام اضلاع  کی آبادی اور ووٹرز کے تناسب میں سنجیدہ نوعیت کے فرق کی نشاندہی کرتے ہوئے فری اینڈ فیئر الیکشن نیٹ ورک (فافن) نے شماریات بیورو پاکستان سے مطالبہ کیا ہے کہ فوری طور پر قومی ، صوبائی اور ضلعی سطح پر آبادی کے اعدادوشمار بلحاظ عمر جاری کئے جائیں تاکہ عام انتخابات 2018 میں ووٹ ڈالنے کے اہل ووٹرزکی صحیح تعداد کا تعین ہو سکے ۔  
[bookmark: _GoBack]ملکی آبادی کے بلحاظ عمر اعدادوشمار جاری کرنے سے اندراج  سے رہ جانیوالے  اہل ووٹرز کی حقیقی تعداد متعین کرنے میں  مدد ملے گی۔ اسی طرح الیکشن کمیشن آف پاکستان کو عام انتخابات سے پہلے رجسٹرڈ  اہل ووٹرز کی تعداد میں  پائے جاینوالے فرق کو کم سے کم کرنے کی حکمت عملی تشکیل دینے اور اس پر عمل کرنے  میں بھی مدد ملے گی ۔ اس مقصد کیلئے شماریات بیورو پاکستان کو غیر مسلم  اقلیتوں اور معذوروں کی تعداد کے ساتھ ساتھ ضلعی سطح پرووٹرز کی تعداد کوصحیح طور پر مرتب کرنے کیلئے داخلی نقل مکانی کے اعدادوشمار بھی جاری کرنے چاہئیں ۔    
چھٹی خانہ و مردم شماری 2017 کے عبوری اعدادوشماراوررجسٹرڈ ووٹرز کی موجودہ تعداد کے جائزہ کے مطابق آبادی اور رجسٹرڈ ووٹرز کی تعداد بڑے پیمانے پر تفاوت یا تضادات کا شکار دکھائی دیتی ہے ۔ جائزے میں مردم شماری کے عبوری نتائج کی روشنی میں بعض ضلعوں میں آبادی کے تناسب  سے ووٹرز کی تعداد ممکنہ طور پر غیر منظقی دکھائی دیتی ہے ۔ ایسے میں کہ جب انتخابی حلقوں کی حد بندی کا عمل مردم شماری کے عبوری نتائج کی روشنی  میں انجام دیا جا رہا ہے، حلقہ بندیوں کے بعد مردم شماری اعدادوشمار کے معیار پر سیاست کے امکانات کو نظر انداز نہیں کیا جا سکتا جو کہ خاص طور پر الیکشن کی تاخیر کا سبب بھی بن سکتی ہے ۔  
جائزے کے مطابق اس وقت ملک کی مجموعی آبادی کے مقابلے  میں رجسٹرد ووٹرز کی تعداد چھیالیس اعشاریہ سات فیصد ہے جو کہ خطے کے دیگر ممالک کے مقابلے میں واضح طور پر کم ہے جیسا کہ 2014 میں بھارت میں آبادی کے مقابلے میں ووٹرز کی تعداد کا تناسب چھیاسٹھ فیصد جبکہ بنگلہ دیش میں 59 فیصد تھا ۔ مزید یہ کہ صوبائی یا علاقائی تقسیم کا تناسب بھی بڑی حد تک غیر متناسب ہے ۔ مثلا پنجاب کی تقریبا 50 فیصد آبادی بطور ووٹر رجسٹرڈ ہے ، بلوچستان میں رجسٹرڈ ووٹرز کی تعداد کا تناسب صوبے کی کل آبادی کے 30 فیصد کے برابرہے، جبکہ خیبر پختون خوا ، سندھ ، فاٹا اور اسلام آباد وفاقی دارالحکومت میں بالترتیب 45.9 فیصد، 43.1 فیصد، 43 فیصد اور34.6 فیصد ہے ۔ (مزید تفصیلات کیلئے دیکھیں ضمیمہ 1) 
رجسٹرڈ ووٹرز کی مجموعی تعداد میں پائے جانیوالی تفاوت یا تضادات کی وجہ سے خواتین ووٹرز کے اعدادو شمار میں بھی ایسا ہی فرق نظر آتا ہے۔  پنجاب اور بلوچستان میں رجسٹرڈ ووٹر خواتین کے تناسب  میں 20 فیصد کا ایک بڑا فرق پایا جاتا ہے جیسا کہ پنجاب میں بطور ووٹر رجسٹر خواتین کی تعداد صوبے کی مجموعی آبادی کا 45.37 فیصد جبکہ بلوچستان میں 26.71 فیصد ہے ۔
مزید یہ کہ ضلعی سطح پرووٹرزکے اعدادوشمار کو الگ الگ کر کے دیکھیں تو 130 ضلعوں میں ووٹرز کا تناسب بھی اسی طرح کی تفاوت یا تضادات کا شکار دکھائی دیتا ہے۔ایک طرف خیبر پختون خوا کے ضلع کوہستان میں رجسٹرڈ ووٹرز کی تعداد ضلع کی کل آبادی کا 17.84 فیصد ہے تو دوسری طرف پنجاب کے ضلع جہلم کی مجموعی آبادی میں 72.82 فیصد لوگ بطور ووٹر رجسٹرڈ ہیں ۔ پہلے بیان کئے گئے علاقائی تفاوت کی روشنی میں دیکھیں تو سب سے کم رجسٹرڈ ووٹرز کی تعداد کے حامل پانچ ضلعوں میں سے چار اضلاع  بلوچستان میں واقع  ہیں  جبکہ آبادے کے اعتبار سے سب سے زیادہ رجسٹرڈ ووٹرز کے حامل پانچ ضلعوں میں سے چار اضلاع کا تعلق پنجاب سے ہے ۔    
آبادی کے مقابلے میں رجسٹرڈ ووٹرز کی کم ترین تعداد کے حامل پانچ اضلاع میں کوہستان ، کیچ ، ،کوہلو ،شیرانی اور خضدار شامل ہین جن میں رجسترڈ ووٹرز کی تعداد کا تناسب بالترتیب 17.84، 21.54، 21.87،23.14 اور 23.89 فیصد ہے جبکہ آبادی کے مقابلے میں ووٹرز کی سب سے زیادہ تعداد کے حامل ضلعوں میں جہلم ، چکوال ،گجرات ،اٹک اور ہری پور شامل ہیں جہاں رجسٹرڈ ووٹرز کی تعداد کا تناسب بالترتیب 72.82،69.65،65.11،60.88 اور 60.25 فیصد ہے ( تفصیلی اعدادوشمار دیکھنے کیلئے  دیکھیں ضمیمہ 2 )  	
اعدادوشمار ملک کے مختلف حصوں خاص طور پر بلوچستان اور سندھ میں اہل ووٹرز کے کم اندراج کی بھی نشاندہی کرتا ہے اور متقاضی ہے کہ ریاست مساوی نمائندگی کو یقینی بنائے۔ مزید یہ کہ اعدادوشمار کا یہ جائزہ  مردم شماری کےعبوری نتائج کی صحت پر بھی تحفظات ظاہر کرتا ہے ۔ جہلم اور چکوال کی ٓابادی کے ایک بڑے کی غیر حقیقی طور پر بطور ووٹر رجسٹریشن پر غور کریں تو واضح ہوتا ہے کہ ان ضلعوں کی تقریبا تین چوتھائی آبادی بالغ افراد پر مشتمل ہے اور اس سے بھی زیادہ امکان یہ  ہے کہ ان دونوں ضلعوں کے تمام اہل ووٹر انتخابی فہرست میں درج ہیں ۔ 
واضح رہے کہ ملک بھر میں رجسٹرڈ ووٹرز کی تعداد کے حوالے سے اعدادوشمار اکتوبر 2017 میں  الیکشن کمیشن نے جبکہ مردم شماری کے عبوری اعدادوشمار شماریات بیورو پاکستان نے اگست میں 2017 میں جاری کئے تھے۔

Building No 1, Street 5 (Off Jasmine Road) Ph: +92 51 8466232 Email: info@tdea.pk
G 7/2, Islamabad Fax: +92 51 8432141 URL: www.fafen.org

Free and Fair Election Network (FAFEN) is a network of Pakistani civil society organization and supported by
the Trust for Democratic Education and Accountability (TDEA)





